
Che gusto de aspetar sostentamento

     Dal cibo mastega d'un'altra boca?

     Che pulizia che bel apartamento

     D'esser là sui confini de la coca?

Do ani zà ghe vol prima che possa

     A stento pronunziar mama e papà,

     E che a forza de prediche conossa

     Che da farsela adosso no se gà.

Che trafila de pene e de secae

     Co al primo sviluparse del criterio

     La maestra me darà le sculazzae

     Per lezer l'alfabeto sul salterio.

Che tormento sentirne a dir tasè

     Co vogia gavaria de ciacolar,

     Ste quieto bardasson no ve movè

     Co vogia gavaria de caminar.

Pianzerò per aver l'abito belo

     Da comparir le feste un Parigin

     Pianzerò per comprarme el capitelo

     La carozza el subioto el tamburin.

E pò un omo vestio tuto de scuro

     Al prezzo che se loga un servitor

     L'impegno se torà con muso duro

     De farme deventar presto un dotor. 

Figurarse che studj el pol aver

     Se ghe piase la sera al pelegrin

     De andar co so compare peruchier

     A beverse do grosse be bon vin?

Se alegro de natura e cortesan

     El zira col breviario soto el brazzo

     E co l'ochia un bel babio da lontan

     Da bravo putanier ghe tira el cazzo!

